
Salm 34
Diolch i'r ARGLWYDD am ei ofal 

1 Dw i am ganmol yr ARGLWYDD bob amser; a'i foli'n ddi-baid! 2 Dw i am frolio'r ARGLWYDD! 

Bydd y rhai sy'n cael eu cam-drin yn clywed ac yn llawenhau! 3 Dewch i ganmol yr ARGLWYDD gyda mi! Gadewch i ni ei foli gyda'n gilydd! 

4 Ro'n i wedi troi at yr ARGLWYDD am help, ac atebodd fi. Achubodd fi o'm holl ofnau. 

5 Mae'r rhai sy'n troi ato yn wên i gyd; does dim mymryn o gywilydd ar eu hwynebau. 

6 Dyma i chi ddyn anghenus wnaeth alw arno, a dyma'r ARGLWYDD yn gwrando ac yn ei achub o'i holl drafferthion. 

7 Mae angel yr ARGLWYDD fel byddin yn amddiffyn y rhai sy'n ei ddilyn yn ffyddlon, 

ac mae'n eu hachub nhw. 

8 Profwch drosoch eich hunain mor dda ydy'r ARGLWYDD! Mae'r rhai sy'n troi ato am loches wedi eu bendithio'n fawr! 9 Arhoswch yn ffyddlon i'r ARGLWYDD, chi sydd wedi eich dewis ganddo, 

mae gan y rhai sy'n ffyddlon iddo bopeth sydd arnyn nhw ei angen! 

10 Mae llewod ifanc yn gallu bod heb fwyd ac yn llwgu weithiau, ond fydd dim angen ar y rhai hynny sy'n troi at yr ARGLWYDD am help. 
11 Dewch, blant, gwrandwch arna i. Dysga i chi beth mae parchu'r ARGLWYDD yn ei olygu. 

12 Ydych chi eisiau mwynhau bywyd? Ydych chi eisiau byw yn hir a bod yn llwyddiannus? 

13 Rhaid i chi reoli'ch tafod a stopio twyllo! 14 Troi cefn ar ddrwg a gwneud beth sy'n dda; a gwneud eich gorau i gael perthynas dda gyda phawb. 

15 Mae'r ARGLWYDD yn gofalu am y rhai sy'n gwneud beth sy'n iawn, ac yn gwrando'n astud pan maen nhw'n galw arno. 16 Ond mae e yn erbyn y rhai sy'n gwneud drygioni — bydd yn cael gwared â phob atgof ohonyn nhw o'r ddaear. 

17 Pan mae'r rhai sy'n byw'n iawn yn gweiddi am help, mae'r ARGLWYDD yn gwrando, ac yn eu hachub nhw o'u holl drafferthion. 

18 Mae'r ARGLWYDD yn agos at y rhai sydd wedi torri eu calonnau. Mae e'n achub y rhai sydd wedi anobeithio. 19 Mae'r rhai sy'n byw yn iawn yn wynebu pob math o helyntion, ond bydd yr ARGLWYDD yn eu hachub nhw drwy'r cwbl! 

20 Mae'n amddiffyn eu hesgyrn, fydd dim un yn cael ei dorri! 21 Mae pobl ddrwg yn cael eu dinistrio gan eu drygioni eu hunain. Bydd y rhai sy'n casáu pobl dduwiol yn cael eu cosbi. 

22 Ond mae'r rhai sy'n gwasanaethu'r ARGLWYDD yn cael mynd yn rhydd! Fydd y rhai sy'n troi ato fe am loches ddim yn cael eu cosbi! 

......................
Mae’r Salm hon yn Gerdd Acrostig.  Mewn Cerdd Acrostig mae adnodau neu syniadau newydd yn dechrau gyda pob un o lythrennau’r wyddor Hebraeg yn eu tro.  Petai o yn Gymraeg byddai adnod 1 yn dechrau gyda’r llythyren “A”, adnod 2 gyda “B”, ac yn y blaen. Cefndir y Salm ydy’r hanes yn 1 Samuel 21:10-22:2 pan wnaeth Dafydd ffoi at Abimelech yr offeiriad ac yna at Achis brenin Gath.
  

Mae moli Duw a’i drystio yn themâu sy’n ymddangos yn aml yn Salmau Dafydd. Unwaith eto yn y Salm hon mae Dafydd yn moli Duw am ei ddaioni, ac yn annog pawb arall i wneud yr un peth. Roedd Duw wedi gwrando ar weddïau Dafydd, wedi ei ateb, a’i achub o’i amgylchiadau peryglus.

Roedd Dafydd yn disgrifio’i hun fel dyn anghenus wnaeth alw ar yr Arglwydd. Roedd Dafydd yn cydnabod nad oedd o’n gallu gwneud popeth ei hun, er ei fod o’n ifanc, yn gryf, yn ddewr ac yn filwr profiadol. Yr un fath, mae’n rhaid i bawb sydd eisiau perthynas iawn â Duw sylweddoli eu bod nhw, fel Dafydd yn anghenus. Rhaid troi at Dduw a galw am ei help – gweddïo ydy’r ffordd orau i wneud hyn. 
Yn adnod 7 mae Dafydd yn sôn am angel yr Arglwydd.  Mae rhai arbenigwyr ar y Beibl yn dweud mai Iesu Grist sydd yma ar ffurf angel, yn siarad fel Duw. Mae yna lefydd eraill tebyg yn yr Hen Destament ble mae angel yn ymddangos ac yn siarad ar ran Duw (Genesis 16:7-12 ; 21:17-18 , 22:11-18 , Exodus 3:2 , Barnwyr 2:1-4; 5:23, 6:11-24, 13:3-22; 2 Samuel 24:16, Sechareia 1:12, 3:1).  Yn nifer o’r digwyddiadau yma, roedd y bobl welodd ‘angel yr Arglwydd’ wedi dychryn am eu bywydau am eu bod yn credu eu bod wedi, "gweld yr Arglwydd." 

Does yna ddim ymddangosiadau gan angel yr Arglwydd ar ôl i Iesu Grist gael ei eni ym Methlehem.  Mae’r Testament Newydd yn sôn am angylion, ond gwasanaethu Duw a chario negeseuon mae nhw.  Does dim un ohonyn nhw yn honni bod yn Iesu Grist ar ffurf angel.
Profwch drosoch eich hunain mor dda ydy'r ARGLWYDD! meddai Dafydd yn adnod 8. Mae’r gair Cymraeg profwch yn gallu golygu ‘blasu’.  Yn Saesneg mae’n cael ei gyfieithu fel, ‘Taste and see that the Lord is good.’ Beth yw’r pwynt o fynd i wledd, heb flasu dim o’r bwyd? Does dim lot o werth gofyn i rywun arall os oedd y bwyd yn dda chwaith...y ffordd orau i fwynhau bwyd ydy ei brofi ein hunain. Yma mae Dafydd yn annog pawb, yn unigol, i brofi bod Duw yn dda. Mae perthynas gyda Duw yn berthynas unigol: Dafydd a Duw, Elias a Duw, Noa a Duw, Paul a Duw a.y.y.b. Mae’n rhaid i bob un sydd eisiau perthynas â Duw ddod ato fel unigolyn, ac nid dibynnu ar brofiadau pobl eraill.
Roedd Dafydd yn gwbl sicr fod pawb oedd yn troi at Dduw wedi eu bendithio – dydy Cristnogion ddim yn cael popeth mae nhw eisiau, ond mae nhw’n derbyn popeth sydd ei angen arnyn nhw.

Drwy gredu yn Iesu mae pobl yn cael perthynas â Duw.  Mae’r berthynas yna yn newid eu bywydau.  Dydy Cristnogion ddim i fod i fyw fel y mynnon nhw. Yma mae Dafydd yn dweud fod rhaid i ni fyw i blesio Duw, drwy reoli'ch tafod a stopio twyllo! 14 Troi cefn ar ddrwg a gwneud beth sy'n dda; a gwneud eich gorau i gael perthynas dda gyda phawb. Mae yna oblygiadau a chanlyniadau i gael perthynas â Duw.

Eto yn y Salm hon rydyn ni’n sylwi fod yna wahaniaeth clir rhwng y rhai sy’n byw i blesio Duw, a’r rhai sy’n erbyn Duw, 

 ‘Ond mae e yn erbyn y rhai sy'n gwneud drygioni — bydd yn cael gwared â phob atgof ohonyn nhw o'r ddaear...... Mae pobl ddrwg yn cael eu dinistrio gan eu drygioni eu hunain. Bydd y rhai sy'n casáu pobl dduwiol yn cael eu cosbi.’ (adn.16 a 21)

Dro ar ôl tro yn y Salmau blaenorol rydyn ni wedi darllen yr un rhybuddion – does dim diwedd da i elynion Duw, nac i elynion pobl Dduw.   Ond mae’r darlun yn hollol wahanol i’r bobl hynny sy’n trystio Duw – mae’r Arglwydd yn gwrando arnyn nhw, yn eu hachub, ac yn ei hamddiffyn. Dydy hynny ddim yn golygu fod Duw yn addo bywyd hawdd i’w bobl, Mae'r rhai sy'n byw yn iawn yn wynebu pob math o helyntion, ond bydd yr ARGLWYDD yn eu hachub nhw drwy'r cwbl! 
Mae llawer o bethau mae Dafydd yn eu dweud yn y Salmau yn edrych ymlaen – fel petai’n proffwydo rhywbeth fyddai Duw yn ei wneud yn y dyfodol.  Mae adnod 20 yn ein hatgoffa o’r amser pan oedd Iesu yn cael ei groeshoelio,

Dyma nhw'n gofyn i Peilat ellid torri coesau Iesu a'r ddau leidr iddyn nhw farw'n gynt, ac wedyn gallai'r cyrff gael eu cymryd i lawr. 32 Felly dyma'r milwyr yn dod ac yn torri coesau'r ddau ddyn oedd wedi eu croeshoelio gyda Iesu. 33 Ond pan ddaethon nhw at Iesu gwelon nhw ei fod wedi marw'n barod. Yn lle torri ei goesau, 34 dyma un o'r milwyr yn trywanu Iesu yn ei ochr gyda gwaywffon, a dyma ddŵr a gwaed yn llifo allan.......Digwyddodd y pethau hynny er mwyn i beth sydd yn yr ysgrifau sanctaidd ddod yn wir: “Fydd dim un o'i esgyrn yn cael ei dorri.” 

(Ioan 19:31-34, 36)
Mae Duw bob amser yn gofalu am ei bobl, beth bynnag yw eu hamgylchiadau. Roedd Dafydd yn wynebu gelynion di-ri oedd eisiau ei ladd, ond roedd o’n cael nerth a hyder ar ôl gweddïo ar Dduw. Dyma adnod o’r Testament Newydd sy’n pwysleisio mai Duw ydy’r un sydd ag awdurdod dros bawb a phopeth. Duw ydy’r un sydd â’r grym go iawn,

Peidiwch bod ofn pobl. Maen nhw'n gallu lladd y corff ond fedran nhw ddim lladd y person go iawn. Duw ydy'r un i'w ofni — mae'r gallu ganddo e i ddinistrio'r person a'i gorff yn uffern. (Mathew 10:28)
Cyngor Dafydd i bob un ydy i droi at yr Arglwydd a’i wasanaethu.
[image: image2.jpg]


GJenkins 

[image: image2.jpg]